WERKSWINKEL ONDERWERPE

Oor die twee dae sal daar 12 werkswinkeltemas aangebied word. Hieronder is ŉ beskrywing van elke werkswinkel. Maak jou keuses op die REGISTRASIEVORM van watter werkswinkels jy wil bywoon. Bo en behalwe die hoofsprekers kan jy ook twee werkswinkels per dag bywoon.

K1 : SKETSBORD TEGNIEKE

Aanbieder: Annatjie Enslin

Wou jy nog altyd die Bybelstorie visueel teken terwyl iemand dit vertel? Kinders leer beter as hulle al hulle sintuie gebruik. Kom leer om self basiese sketsbord tegnieke in te span om kinders se aandag te behou en die verhaal kreatief uit te beeld. Jy hoef nie ŉ kunstenaar te wees om hierdie vaardigheid te bemeester nie.

K2 : GEBRUIK BUIKSPRAAK IN JOU BEDIENING

Aanbieder: Wilmar Matthee

Enigiemand kan buikspraak doen – jy ook ! Bring ŉ sokkie en ŉ rekkie saam om ŉ eenvoudige handpop te maak en kom leer die basiese vaardighede van buikspraak. Hierdie is ŉ prettige manier om kinders en volwassenes te bedien.

K3: HOE BEGIN EK ’N KIX-GROEP IN ENIGE KONTEKS

Aanbieder: Annelet Slazus

Hoe verander jy jou gemeenskap? In hierdie werkswinkel sal jy uitvind hoe om ŉ KIX-groep te begin in ŉ skool, kerk, nasorg, crèche of gemeenskapsaal. Vind uit hoe Kix.Kom se materiaal en die 4 W’s werk en pas dit toe met enige grootte groep. Kry wenke oor hoe om leiers te versorg en hoe om die Kix-projek te gebruik om kinders bewus te maak van sending. Huidige Kix- of Kinderbond-leiers is ook welkom om hierdie werkswinkel by te woon om weer op hoogte te kom.

K4: KREATIEWE GEBED MET KINDERS

Aanbieder: Sulet Brümmer

In hierdie werkswinkel sal jy praktiese idees kry om gebed sinvol en lekker vir kinders te maak. Ontdek verskillende tipe gebede, leer ken spiritualiteite en ontvang tegnieke om gebed te fasiliteer in klein en groot groepe. Hope praktiese en kreatiewe idees sal gedemonstreer word en daar sal ook sommige hulpmiddele saam gemaak en beoefen word.

K5: FASILITERING VAN ‘N GROEP

Aanbieder: Susan Johnston

Hierdie werkswinkel wil jou help met al die basiese vaardighede om ŉ groep te fasiliteer. Kom hoor hoe werk groepsdinamika en die lewensiklus van ŉ groep. Kom ontdek praktiese raad om dissipline uitdagings, die stil kind, die woelige kind en die eenkant kind te hanteer. Leer ken jou eie styl as leier asook die verskillende leerstyle, persoonlikhede en spiritualiteite binne jou groep.

K6: HANTERING VAN BOELIE-GEDRAG

Aanbieder: Charmaine Haggard (GRIPKidz)

In hierdie werkswinkel gaan jy uitvind hoe om boelie-gedrag in jou kerk, skool of gemeenskap prakties aan te spreek. Kom leer oor die verskillende tipes boelie-gedrag. Kom luister hoe jy kinders kan toerus om te weet wat om te doen as hulle slagoffers van boelies is en hoe om hulle te bekragtig vir die toekoms. Kom vind uit hoe om bystanders in “opstaanders” te verander. Verstaan ook die boelie beter en leer hoe om hulle by te staan op die pad van genesing.

K7: DEPRESSIE ONDER KINDERS

Aanbieder: Johan Laten van Depressie 101, ŉ affiliaal van Kruispad

Depressie is ŉ behandelbare siekte soos kanker. Ons almal word direk of indirek daardeur geraak. Ouers en kinders moet weet wat die siekte behels, wat die simptome is en hoe depressievegters ondersteun kan word. En dan die groot vraag: Hoekom voel dit vir depressievegters dat God nie antwoorde op hulle smeekgebede gee nie? Enige depressievegter of iemand wat met kinders werk, sal baat vind by die interaktiewe werkswinkel.

K8 : GEWOONTES IN DIE HUIS

Aanbieder: Christi Thirion

Jy het vennote soos mentors, ouers en ander gesinslede tuis nodig om kinders se geloof te help kweek. In hierdie werkswinkel sal jy ontdek hoe belangrik “huisgeloof” is en hoe om prakties geloofsgewoontes tuis te vestig. Praktiese hulpmiddels sal uitgedeel en gedemonstreer word, wat saamgeneem kan word na jou gemeente of gemeenskap.

K9 : KINDERS EN MUSIEK

Aanbieder: Johan Steenkamp en Flammikidz

In hierdie werkswinkel gaan jy uitvind hoe om musiek in te span in kinderbediening. Kom vind uit hoe om lof en aanbidding te beplan en watter hulpmiddels beskikbaar is. Kom kry wenke by musiekleiers oor wat werk en wat nie werk nie in verskillende kontekste wanneer ŉ mens met kinders en gesinne werk. Kom hoor hoekom musiek nodig is in geloofsvorming en ook hoe oud en jonk saam kan aanbid deur “blended worship”.

K10 : STORIEVERTEL TEGNIEKE

Aanbieder: Santie Nel

Kom leer praktiese en kreatiewe aanbiedingstegnieke wat jou sal help om ŉ kind se verbeelding aan te gryp en speel-speel en interaktief te betrek by die Bybelse verhaal. Die maak en gebruik van storievertel tegnieke soos papier handpoppe, sandbak, besempoppe en viltbord sal prakties gedemonstreer word en ook te koop aangebied word.

K11: LEEF JOU ROEPING UIT IN DIE SKOOL

Aanbieder: Gert van der Merwe van ToekomsNou

Hoe kan die geloofgemeenskap ŉ rol speel in die vestiging van ŉ waardegedrewe, gesonde en veilige skoolomgewing? In hierdie werkswinkel sal jy ook meer hoor oor die skolewet, die kinderwet en hoe ŉ mens prakties kan handevat met ŉ skool met die vestiging van ŉ waarde program, mentorskap, asook geloofopvoeding en aanbiddingsruimtes. Skolebediening is ŉ groot behoefte en ŉ besondere geleentheid.

K12 : GEBRUIK TEGNOLOGIE IN KINDERBEDIENING

Aanbieder: Elrika Esterhuizen

Het jy al ooit gewonder hoe jy vandag se tegnologie kan inspan in kinderbediening? Ontdek hoe jy sosiale media platforms, WhatsApp en ander apps kan gebruik om te kommunikeer en verhoudings te bou. Hoe kan jy PowerPoint aanwend op die regte manier? Waar kry ‘n mens nuttige skakels vir kinderbediening webtuistes asook (gratis)

video’s, foto’s en musiek? Kom raak tech savvy en gesels saam!

